
Kirish. Mamlakatimiz ijtimoiy-iqtisodiy hayotida amalga oshirilayotgan islohotlar, fan 

va texnologiyalar taraqqiyoti uzluksiz taʼlim tizimini rivojlantirishning yangi vazifalarini kun 

tartibiga qoʻymoqda. Taʼlimda joriy qilinayotgan turli xil metodlar, zamonaviy texnologiyalarni 

oʻzlashtirish va amaliyotga tatbiq qilish, ilgʻor tajribalarni oʻrganish, tahlil qilish va 

ommalashtirishning yangicha shakl hamda usullarini topish zaruriyati tugʻilmoqda.  

Bugungi kunda oʻqituvchining kasb mahoratini oshirish, uni ilgʻor metodlar va 

texnologiyalar bilan qurollantirish taʼlimni rivojlantirishning muhim omili sifatida har 

qachongidan ham ahamiyatli boʻlib qoldi, chunki busiz taʼlim sifatiga erishib boʻlmaydi. 

Masalaning dolzarbligidan kelib chiqib, mamlakatimiz Prezidenti Shavkat Mirziyoyev 

tomonidan xalq taʼlimi tizimida barcha yondashuvlarni qayta koʻrib chiqish, ularni tubdan 

takomillashtirish vazifasi qoʻyildi. Maktablarda taʼlim berishni yangi, zamonaviy metodikalar 

asosida tashkil etishni yoʻlga qoʻyish, mazkur metodikalar asosida taʼlim berish boʻyicha 

oʻqituvchilarni tayyorlash kelgusi toʻrt yillik uchun taʼlim sohasini isloh qilish boʻyicha Milliy 

taʼlim dasturini ishlab chiqishning eng dolzarb vazifalaridan biri etib belgilandi [1]. 

Adabiyotlar sharhi. Taʼlim sohasida amalga oshirilayotgan islohotlar pedagoglar 

jamoasi, taʼlim tizimi va pedagogika fani oʻrtasidagi oʻziga xos bogʻlovchi boʻgʻin hisoblangan 

metodik xizmatni yanada takomillashtirish bilan chambarchas bogʻliq, yaʼni metodik xizmat 

tizimi ishining samaradorligi butun xalq taʼlimi tizimini isloh qilish va takomillashtirish bilan, 

islohotlarning muvaffaqiyati esa tizimda metodik xizmat va metodik faoliyatni toʻgʻri va 

samarali tashkil etilishiga bogʻliqdir.  

Pedagoglar kasbiy kompetentligini oshirish taʼlim tizimida uzluksiz metodik xizmatni 

tashkil etishdan iborat, bu oʻz navbatida oʻqituvchilarning kasbiy bilim va malakalaridagi 

boʻshliqlarni aniqlash va ularni toʻldirib borish, amaliy faoliyat uchun zarur ijodiy qobiliyatlar 

hamda kompetensiyalarni rivojlantirish imkonini beradi. Biroq, taʼlimni boshqaruv idoralarida 

va taʼlim muassasalarida pedagoglarni kasbiy rivojlantirish, tizimda metodik xizmat koʻrsatish 

ishlariga, innovatsion va metodik faoliyatga yetarlicha eʼtibor berilmayapti.  

Umumiy oʻrta taʼlim tizimidagi islohotlar oʻquvchilarga sifatli bilim berish bilan birga 

hayotiy kompetensiyalarini rivojlantirishni ham nazarda tutadi. Yangi davlat taʼlim standartlari 

va oʻquv dasturlarini ishlab chiqish, amaliyotga tatbiq etishda shu jihatga alohida eʼtibor 

qaratilmoqda. Aytish joizki, bu boradagi ishlar samaradorligi, avvalo, maktab jamoasi, taʼlim 

boshqaruvi tizimi va pedagogika fanini bogʻlovchi boʻgʻin — metodik xizmatning qay darajada 

yoʻlga qoʻyilganiga bogʻliq. 

Taʼlim sifatini yuksaltirishda oʻqituvchi-pedagoglarning kasbiy mahorati va bilimidagi 

boʻshliqlarni muntazam toʻldirib boruvchi, faoliyatiga ijodiy yondashuvni rivojlantiruvchi 

metodik muhitni yaratish muhim ahamiyatga ega. Ammo ayrim hududiy xalq taʼlimi tizimidagi 

boshqaruvi muassasalarida metodik ishlar namunali tashkil etilmagani tufayli soʻnggi yillarda 

metodik xizmat koʻrsatishni takomillashtirish boʻyicha amalga oshirilayotgan oʻzgarishlar 

kutilganidek natija berayotgani yoʻq. Bu esa oʻquvchilarning davlat taʼlim standartlarini 

oʻzlashtirishida boʻshliqlar hosil boʻlishiga olib keladi. 

Muhokama va natija. Oʻqituvchi kasb-mahoratini oshirishda, taʼlim-tarbiyaning yangi 

va ilgʻor texnologiyalaridan foydalanishda, oʻz sohasida taʼlim-tarbiya jarayoni bilan bogʻliq 

yangiliklardan xabardor boʻlib borishda metodik xizmatning ahamiyati katta. Shuning uchun 

xalq taʼlimi tizimida uzluksiz metodik xizmat faoliyat koʻrsatadi. Uzluksiz metodik xizmat 

deganda quyidagi yoʻnalishlarda amalga oshiriladigan ishlar tushuniladi: 

-taʼlimdagi pedagoglar, muassasalarning yoʻnalishlar va oʻquv fanlari boʻyicha metodik 

taʼminotga boʻlgan ehtiyojini aniqlash va tahlil qilish; 

-taʼlim samaradorligini oshirishga yoʻnaltirilgan ilgʻor pedagogik texnologiyalarni 

tanlash va amaliyotga joriy etish; 

-oʻquv va metodik qoʻllanmalar, tavsiyalar, namunali dars ishlanmalari, nazorat 

topshiriqlari kabi oʻquv-metodik ishlarni tayyorlash va joylarga yetkazish; 

-oʻqitishning yangi shakllarini joriy etish, taʼlim mazmunini takomillashtirish, 

samaradorligini oshirishga yoʻnaltirilgan ilmiy-amaliy anjumanlar, oʻquv seminarlari, ijodiy 

uchrashuvlar tashkil etish; 

-ilgʻor pedagogik tajribalarni oʻrganish va ommalashtirish[2]. 

Uzluksiz metodik xizmat tizimi bu – xalq taʼlimi tizimidagi muassasalarning yoʻnalishlar 

va oʻquv fanlari boʻyicha metodik taʼminotga boʻlgan ehtiyojlarini aniqlash va qondirish 

mexanizmi boʻlib, u doimiy ravishda koʻp bosqichli faoliyat koʻrsatuvchi tizimdir. Metodik 

xizmatga ehtiyojlarning mavjudligi va uni qondirishga boʻlgan intilish metodik xizmat tizimini 

harakatlantiruvchi kuchidir.  

Xalq taʼlimi tizimida uzluksiz metodik xizmat koʻrsatish tizimiga quyidagilar kiradi: 

- umumiy oʻrta taʼlim maktabining Metodbirlashmalari; 

-umumiy oʻrta taʼlim maktabining –Pedagogika kengashi; 

-tuman xalq taʼlimi boʻlimlari; 

-pedagoglarni yangi metodikalarga oʻrgatish milliy markazlaridagi Metodik xizmat 

koʻrsatish boʻlimlarining Oʻquv-metodik kengashlari; 

- Qoraqalpogʻiston Respublikasi xalq taʼlimi vazirligi, Toshkent shahar xalq taʼlimi bosh 

boshqarmasi va viloyatlar xalq taʼlimi boshqarmalaridagi muvofiqlashtirish shoʻbasi 

metodistlari; 

-respublika taʼlim markazi huzuridagi metodik kengashlar [3]. 

Yuqoridagi metodik xizmat tuzilmalari jamoatchilik asosida faoliyat koʻrsatsa-da, biroq 

ular rasmiy tuzilmalardir. Birinchidan, ular taʼlim muassasasi yoki taʼlimni boshqaruv 

idoralarining ishchi organlaridir, qolaversa bu tuzilmalarning har biri rasman tasdiqlangan 

nizom asosida faoliyat olib boradi. 

Uzluksiz metodik xizmat koʻrsatishning asosiy maqsadi: 

• taʼlim muassasalariga metodik xizmatni tashkil etish va muvofiqlashtirib borish, 

ularni metodik adabiyotlar va boshqa vositalar bilan taʼminlash ahvolini oʻrganish va tahlil 

qilish, taʼlim-tarbiya jarayonining dolzarb ehtiyoj va muammolarini aniqlash, ularning optimal 

yechimini izlash va belgilash, pedagogning ehtiyoj talablari bilan muvofiqlashtirish asosida har 

bir pedagogning nazariy bilimlarini, umumkasbiy va pedagogik mahoratini oshirish, 

rivojlantirish yoʻllarini belgilash, bu boradagi takliflarni asoslash, monitoring oʻtkazish, 

natijalarni tahlil qilish va muammolarni bartaraf etish, amaliy-metodik yordam koʻrsatish; 

• uzluksiz kasbiy rivojlantirishning (malaka oshirishning) shakllari va mazmunini 

belgilash, tuzatish va oʻzgartirishlar kiritib borish; 

• oʻqituvchi-pedagoglar mustaqil ijodiy ishlashlari uchun tavsiyalar ishlab chiqish; 

• ilgʻor pedagogik tajribalarni oʻrganish, ularni ommalashtirish hamda targʻib 

qilishning maqbul shakl va mazmunini belgilash; 

• taʼlim-tarbiya jarayonining istiqbol yoʻnalishlarini aniqlash, natijasini oldindan 

loyihalash; 

• oʻquvchilarning bilim samaradorligini oshirish, iqtidorli oʻquvchilar bilan 

ishlashda amaliy yordam koʻrsatish, taʼlim-tarbiya sifatini oshirish va takomillashtirishga oid 

tavsiyalar yaratish.  

• taʼlim mazmunini takomillashtirish va samaradorligini oshirishga yoʻnaltirilgan 

ilmiy-amaliy anjumanlar, oʻquv seminarlari, ijodiy uchrashuvlar tashkil etish. 

• milliy oʻquv dasturlari va zamonaviy darsliklarni amaliyotga joriy etishda 

pedagog xodimlarga uzluksiz metodik yordam berishni tizimli tashkil qilish[4]. 

Xalq taʼlimi tizimida uzluksiz metodik xizmat koʻrsatishda quyidagi vazifalar amalga 

oshiriladi:  

• xalq taʼlimi tizimida faoliyat yurituvchi xodimlarning kasbiy mahoratini oshirish, 

axborotlarga boʻlgan ehtiyojlarini oʻrganish va monitoringini olib borish; 

• taʼlim jarayonida pedagoglarning ilmiy, pedagogik, psixologik, didaktik va 

metodik usullardan foydalanishidagi boʻshliqlarni aniqlash, toʻldirish yoʻllarini belgilashni 

muvofiqlashtirishda hamkorlik chora-tadbirlarini ishlab chiqish; 

• taʼlim muassasalarida ilgʻor pedagogik texnologiyalar (yangi taʼlim metodikalari 

va Kembrij metodikalari) asosida oʻquvchi-yoshlarga taʼlim-tarbiya berayotgan ijodkor, 

tashabbuskor oʻqituvchi (tarbiyachi)lar haqida maʼlumotlar bankini yaratish; 

• taʼlim muassasalaridagi metodik ishlarni oʻrganish va tahlil qilish orqali ularning 

faoliyatini takomillashtirish yoʻllarini aniqlash; 

• rahbar hamda amaliyotchilarni pedagogika, psixologiya, metodikaga oid 

yangiliklar bilan tanishtirib borish uchun pedagogik (meʼyoriy-huquqiy, ilmiy-metodik, 

metodik va boshqalar) maʼlumotlar bankini tashkil etish;  

• maktabgacha taʼlim-tarbiyaga qoʻyiladigan talablar, umumiy oʻrta taʼlimning 

yangi tahrirdagi Davlat taʼlim standartlari va oʻquv dasturlari (milliy oʻquv dasturlari), 

darsliklarning yangi avlodi, oʻquv-metodik toʻplamlar, video-materiallar, tavsiyanomalar, 

meʼyoriy hujjatlar mazmuni bilan taʼlim muassasalari hamda pedagoglarni xabardor qilib 

borish; 

• pedagog va rahbarlarning metodik ehtiyojlarini oʻrganish, attestatsiyaga 

tayyorgarlik hamda attestatsiya va uzluksiz kasbiy rivojlantirish (malaka oshirish) kurslari 

oraliq davrida amalga oshiriladigan ishlarni belgilash; 

• oʻquv fanlaridagi yangiliklar, taʼlim-tarbiya ishlari boʻyicha ilgʻor pedagogik 

texnologiyalar ish tajribalarni oʻrganishga, oʻqituvchi va tarbiyachilarni uzluksiz kasbiy 

rivojlantirishga (malakasini oshirishga) yoʻnaltirilgan oʻquv-metodik seminarlarni tashkil etish 

va oʻtkazish;  

• taʼlim samaradorligini oshirishga, taʼlim-tarbiya jarayonini takomillashtirishga 

qaratilgan metodik yoʻriqnomalar, tavsiyalar ishlab chiqish hamda amaliyotga joriy etish; 

• taʼlim-tarbiyaga oid tajriba-tadqiqot ishlarini tashkil etish va uning borishini 

nazorat qilish, xulosalarini oʻrganish, tahlil qilish, umumlashtirish va yuqori tashkilotlarga 

hisobot tayyorlash. Taʼlim muassasalari negizida yangi pedagogik texnologiyalarni, ilgʻor 

gʻoyalarni aprobatsiyadan oʻtkazish uchun tajriba-tadqiqot maydonchalarini tashkil etish va 

metodik yordam koʻrsatish; 

• DTS, oʻquv dasturi, darslik, metodik va koʻrsatmali qoʻllanmalar, tavsiyalar 

hamda boshqa metodik materiallarni ilmiy-metodik kengashdan oʻtkazish va nashrga 

tayyorlash ishlarini tashkillashtirish; 

• taʼlim jarayoniga oʻqitishning zamonaviy ilgʻor shakllari, metodlari hamda yangi 

axborot-kommunikatsiya vositalarni joriy etishda pedagoglarga koʻmaklashish;  

• vazirlik koʻrsatmalari asosida oʻquv adabiyotlarini yaratish boʻyicha mualliflar 

tarkibi tanlovi va oʻquv adabiyotlari tanlovi hujjatlari loyihalarini tayyorlash, tanlovni tashkil 

etishda amaliy yordam berish; 

• belgilangan tartibda Oʻzbekistonda taʼlim yoʻnalishida faoliyat olib borayotgan va 

boshqa xalqaro tashkilotlar (YUNESKO, YUNISEF) bilan aloqa oʻrnatish; 

• fan, metodik xizmat koʻrsatish va uzluksiz kasbiy rivojlantirish (malaka 

oshirish)ning samaradorligiga erishishda hamkorlik faoliyatini uygʻunlashtirish; 

• pedagog va maktabgacha taʼlim muassasalari xodimlarining malakasini 

oshirishda hozirgi zamon ijtimoiy va ilmiy texnika taraqqiyotiga javob beradigan ilgʻor 

shakllarni, pedagogik texnologiya, innovatsiyalarni taʼlimning texnika va axborot vositalarini 

joriy etish[5]; 

• xalqaro va milliy baholash tizimlari boʻyicha oʻquvchilar bilim va 

kompetensiyalarini baholash boʻyicha tavsiyalar va yoʻriqnomalar tayyorlash; 

• matbuot orqali ilgʻor tajribalarni, taʼlim sohasidagi yangiliklarni targʻibot qilish.  

Xulosa. Xulosa qilib shuni taʼkidlash mumkinki, metodik xizmat keng qamrovli 

tushuncha boʻlib, u barcha metodik xizmat tuzilmalari faoliyatini, uzluksiz kasbiy 

rivojlanishning tarkibiy qismi boʻlmish turli shakldagi malaka oshirish kurslarini, tayanch 

maktablari faoliyatini, ilgʻor ish tajribalarni ommalashtirishni, turli doirada oʻtkaziladigan 

seminar, konferensiya va pedagogik tadbirlarni qamrab oladi. Metodik faoliyat va metodik 

xizmat samaradorligini oshirish uchun ushbu faoliyatni ijodiy yondoshgan holda tanqidiy tahlil 

qilish, baholash va xulosalar chiqarish, tahlillar asosida metodik xizmat ishining taʼlim sifatini 

oshirishga qaratilgan aniq maqsadli vazifalarini belgilash lozim. 

